
MINUTI 

KAMRA TAD-DEPUTATI

IT-TNAX-IL PARLAMENT

KUMITAT PERMANENTI DWAR IL‑KONTIJIET PUBBLIĊI

LAQGĦA NRU. 55

It-Tnejn, 15 ta’ Diċembru 2014.

Il-Kumitat Permanenti dwar il-Kontijiet Pubbliċi iltaqa’ fil-Palazz, il-Belt Valletta,  fis-6:47p.m.

Bi ftehim, l-Onor. Tonio Fenech, ippresieda din il-laqgħa konġunta.


PREŻENTI:  L-Onor. Owen Bonnici (Ministru għall-Ġustizzja, Kultura u Gvern Lokali) u l-Onor. Kristy Debono. 
  
Peress li din kienet laqgħa konġunta kien hemm preżenti wkoll:

Kumitat Permanenti dwar l-Affarijiet Barranin u Ewropej: L-Onor. Luciano Busuttil, l-Onor. Ryan Callus, l-Onor. Marlene Farrugia, l-Onor. Carmelo Mifsud Bonnici, l-Onor. Joseph Sammut u l-Onor. Francis Zammit Dimech; u 
Kumitat Permanenti dwar l-Affarijiet Ekonomiċi u Finanzjarji: L-Onor. Silvio Schemrbi, l-Onor. Tonio Fenech u l-Onor. Kristy Debono.  

TALBA

L-Iskrivana tal-Kumitat qalet it-talba.


LAQGĦA MA’ DR LOUIS GALEA, MEMBRU TAL-QORTI EWROPEA TAL-AWDITURI, DWAR IR-RAPPORT ANNWALI TAL-QORTI EWROPEA TAL-AWDITURI DWAR IL-BAĠIT GĦAS-SENA FINANZJARJA 2013 U L-ĦIDMA TAL-MEMBRU MALTI TA’ DIN IL-QORTI.

L-Avukat Louis Galea, Membru tal-Qorti Ewropea tal-Awdituri, għamel preżentazzjoni fuq ir-rapport annwali dwar il-baġit tal-Unjoni Ewropea għas-sena 2013 u, fost affarijiet oħra, semma b’mod partikolari dan li ġej:-

i. minħabba f’żieda kontinwa fis-somom li għandhom jiġu ffinanzjati minn baġits futuri, huwa essenzjali li l-Kummissjoni tippjana r-rekwiżiti tagħha għal pagamenti għat-terminu medju u fit-tul;

ii. l-infiq tal-fondi tal-Unjoni Ewropea fil-perjodu ta’ programmazzjoni 2007-2013 kien ffukat fuq l-assorbiment,  jiġifieri ‘użahom jew titlifhom’, kif ukoll fuq il-konformità mar-regoli aktar milli fuq il-prestazzjoni, jiġifieri aktar milli jintlaħqu l-għanijiet u jinkisbu riżultati tajba bl-infiq li jkun sar.  Dan in-nuqqas ta’ fokus fuq il-prestazzjoni huwa meqjus difett fundamentali fit-tfassil ta’ ħafna mill-baġit tal-Unjoni Ewropea;

iii. ir-rappurtar ma kienx adattat għall-aspirazzjonijiet tal-kultura ta’ prestazzjoni;

iv. il-valur miżjud mhux dejjem kien ġie ggarantit;

v. f’bosta każi l-benefiċċjarji kienu jidħlu għall-proġett anke mingħajr il-finanzjament mill-Unjoni Ewropea; 

vi. bejn l-2013-2014 saru 35-il rapport speċjali li 2 minnhom kienu speċifikament fuq Malta; u

vii. il-bżonn ta’ nies professjonali u mħarrġa tajjeb fuq xogħol ta’ awditjar u d-diffikultajiet li jitaqgħu magħhom l-entitajiet pubbliċi u Ewropej biex jirreklutawhom.

Rigward il-ħidma tiegħu fil-Qorti Ewropea tal-Awdituri, l-Avukat Galea informa li wara li għalaqlu t-terminu ta’ Dekan ta’ Chamber IV huwa ngħata r-responsabbiltà (i) għall-verifika tal-aġenżiji kollha tal-UE u tal-PPPs li jinvolvu mat-48 rapport speċifiku fis-sena; (ii) għar-rapporti u opinjonijiet dwar l-External Border Fund (2014), il-European Parliament Single Seat Analysis (2014) u l-finanzjament tal-European parties u l-OLAF (2014), (iii) għall-implimentazzjoni tal-istrateġija tal-Qort Ewropea tal-Awdituri u tal-Landscape Review li bħala team leader kellu lis-Sur Jacques Sciberras, membru tas-segretarjat tal-Avukat Galea. 

Wara kien hemm diskussjoni li ħa sehem fiha wkoll is-Sur Jacques Sciberras.  

Waqt id-diskussjoni l-Avukat Louis Galea ippreżenta lill-Kumitat:

Dok 100 - Annex 1 – Rapport/Oppinjonijiet li għalihom l-Avukat Louis Galea kien il-Membru Rapportatur (Reporting Member)

Fit-8:15 p.m. il-Kumitat aġġorna għal data u b’aġenda li kellhom jiġu komunikati aktar tard.

